ПРЕДЛОГ НА ЗАКОН

за изменување и дополнување на Законот 
за данокот на добивка

Член 1

Во Законот за данокот на добивка („Службен весник на Република Македонија” број 112/14, 129/15, 23/16 и 190/16) по членот 4 се додаваат  четири нови членови 4-а, 4-б, 4-в и 4-г кои гласат:
„Член 4-а

(1) Здруженија на граѓани и фондации како и нивните сојузи и други облици на здружување или поврзување, стопанската интересна заедница, политичките партии, верските заедници, религиозните групи, Црвениот крст на Република Македонија, здруженија на странци, странски и меѓународни невладини организации, хуманитарни организации и здруженија, синдикатите, коморите и други правни лица основани со посебни прописи од кои произлегува дека се непрофитни организации, за остварените: приходи од членарини, доброволни прилози, донации, подароци (во пари, добра, имотни права), завештанија, легати и слично, приходи од дивиденди на трговските друштва основани со средства на здружението  и приходи од Буџетот на Републиката, буџетите на единиците на локалната самоуправа и Буџетот на Град Скопје врз основа на претходно изготвени програми (проекти) одобрени од  Владата на Република Македонија, односно надлежните министерства, советите на единиците на локалната самоуправа и Советот на Град Скопје, не се обврзници за  данок на добивка.

(2) Непрофитните организации од став (1) на овој член коишто остваруваат приходи од вршење стопанска дејност во рамките на нивното непрофитно делување, заради избегнување на нелојална конкуренција со субјектите на кои добивката остварена од вршење стопанска дејност им се оданочува, стануваат обврзници за пресметување и плаќање на данокот на добивка,  доколку вкупниот годишен приход од стопанската дејност е поголем од 2.500 евра во денарска противвредност. 

(3) Управата за јавни приходи води посебен регистар за лицата од став (2) на овој член.
Член 4-б
(1) Основа за пресметување на данокот на добивка за лицата од член 4-а став (2) од овој закон е остварениот вкупен приход остварен во годината од вршење стопанска дејност.
(2) Основата за пресметување на данокот на добивка за непрофитните организации од член 4-а став (2) од овој закон се утврдува во даночен биланс на непрофитни организации – образец „ДБ-НП/ВП“.

(3) Формата и содржината на образецот од став (2) на овој член ја пропишува министерот за финансии.

Член 4-в
 Даночните обврзници од член 4-а став (2) од овој закон имаат право на даночно ослободување во висина до 2.500 евра во денарска противвредност утврдена по среден курс на Народна банка на Република Македонија на 31 декември. 
Член 4-г
Данокот на вкупен приход за непрофитните организации  од член 4-а став (2) од овој закон се пресметува во висина од  1% од износот на остварениот вкупен приход од вршење стопанска дејност намален за износот на даночното ослободување од член 4-в од овој закон.“
Член 2
Во членот 8 по зборот „расходи“ се додаваат зборовите: „и помалку искажаните приходи“.
Член 3
Во членот 9 став (1) точка 2) алинеја 8 по зборот:  „износ“ се додаваат зборовите „,но најмногу до 60.000 денари на годишно ниво“.
По точката 3) се додава нова точка 3-а) која гласи:
„3-а)  надоместокот на трошоци за исхрана на вработените кои работат ноќно време, над износите утврдени со закон;“.
Точката 3-а) станува точка 3-б).
Во точката 5) зборот „четири“ се заменува со зборот „две“.

По точката 5) се додава нова точка 5-а) која гласи:

„ 5-а) трошоци по основ на уплатени премии за животно осигурување над износот од две просечни месечни бруто плати, исплатени во претходната година во Република Македонија, на годишно ниво по вработен;“
Во точката 7) зборовите „и кусоци кои не се предизвикани од вонредни настани (кражба, пожар или други природни непогоди), кои не се на трошок на платата на одговорното лице“ се бришат.
По точката 7) се додава нова точка 7-а) која гласи:

„7-а) кусоци кои не се предизвикани од вонредни настани (кражба, пожар или други природни непогоди), кои не се на трошок на платата на одговорното лице;“
По точката 10 се додава нова точка 10-а) која гласи:

„10-а) трошоците за донации во спортот согласно член 30-а од овој закон;“  

По точката 17) се додава нова точка 18) која гласи:
„18) трошоците за нето износот на примањата на вработените по основ на  деловна успешност кои што заедно со пресметаната плата го надминуваат износот на највисоката месечна основица за пресметување и уплата на придонесите согласно закон.“
Член 4

По членот 9 се додава нов член 9-а кој гласи:

„Член 9-а
(1) Непризнаени расходи за даночни цели се и трошоците за амортизација на ревалоризираната вредност на материјалните и нематеријалните средства.
(2) Амортизацијата на нематеријалните и материјалните средства се признава како расход во даночниот биланс до износот пресметан на набавната вредност на средствата со примена на амортизационите стапки утврдени со Номенклатурата на средствата за амортизација.

(3) Еднаш одбраниот метод на амортизација се применува до конечната амортизација на основицата на поединечното средство или група на средства.

(4) Еднаш амортизираните средства или група на средства не можат повторно да се вклучат во пресметка на амортизација при утврдување на основата за оданочување.

(5) Преостанатата сегашна вредност на средствата кои не можат понатаму да се користат може да се амортизира во целина независно од пропишаниот век на траење. За таквата амортизација во целина да влезе како расход при утврдување на основата за оданочување потребна е согласност од органот за јавни приходи, по поднесено писмено барање најдоцна до 31 јануари во годината која следува по годината за која барањето се поднесува.

(6) Владата на Република Македонија ја пропишува Номенклатурата на средствата за амортизација и годишните амортизациони стапки, како и начинот на пресметување на амортизацијата, односно отписот на вредноста на нематеријалните и материјалните средства.“
Член 5

Во членот 10 став (2) зборовите „,доколку е донесена правосилна судска одлука, а“ се бришат.
Член 6

Во членот 11 ставот (2) се брише.
Член 7

Членот 12 се менува и гласи:

„(1) Непризнаен расход и помалку искажан приход за даночни цели е позитивната разлика меѓу цената на извршената трансакција на средствата или создавање обврски меѓу поврзани лица - трансферната цена и пазарната цена и тоа:
1) износот на позитивната разлика помеѓу приходите кои произлегуваат од трансакцијата по цена утврдена во согласност со принципот на "дофат на рака (arm’s length principle)" и приходите кои произлегуваат од таа трансакција по трансферна цена, или
2) износот на позитивната разлика помеѓу трошоците кои произлегуваат од трансакцијата по трансферна цена и расходите  кои произлегуваат од таа трансакција по цена утврдена во согласност со принципот на "дофат на рака (arm’s length principle)".
(2) Принципот ‘‘дофат на рака (arm’s length principle)‘‘ подразбира дека деловните и финансиските трансакции помеѓу поврзаните лица се вршат според услови во кои тие трансакции не се разликуваат од оние помеѓу неповрзани лица во споредливи околности.

(3) Принципот ‘‘дофат на рака (arm’s length principle)‘‘ се однесува за сите трансакции помеѓу поврзани лица, вклучувајќи ги: материјален и нематеријален имот, деловни и финансиски услуги, внатрегрупациски услуги, надоместоци за авторски права, камати и други финансиски инструменти, хартии од вредност и акции, деривати и какви било други трансакции што можат да влијаат врз добивката или загубата на поврзаните лице.
(4) При утврдување на цената на трансакциите во согласност со принципот “дофат на рака“ се користат следните методи:
1) метод на споредлива неконтролирана цена;
2) метод на трговски цени;
3) метод на цена на чинење зголемена за вообичаена заработувачка;
4) метод на трансакциска нето маржа;
5) метод на поделба на трансакциска добивка; 

6) кој било друг метод доколку примената на претходно наведените методи не е можна.
(5) Обврзникот е должен да го избере најсоодветниот метод за утврдување на цената на трансакцијата во согласност со принципот на "дофат на рака" за секој поединечен случај.”
Член 8

По членот 12 се додава нов член 12-а кој гласи:
„Член 12 – а

(1) Обврзникот е должен за трансакциите од членот 12 од овој закон да приложи извештај или извештај во скратена форма, со поднесувањето на даночниот биланс.

(2) Обврската од став (1) на овој член не се однесува за обврзници кои во текот на годината оствариле вкупен приход во износ помал од 60.000.000 денари.

(3) Обврзникот поднесува извештај во скратена форма доколку вкупната вредност на трансакциите со поврзаните лица во текот на годината не надминува 10.000.000 денари, или доколку има трансакции само со поврзани кои се резиденти на Република Македонија. 
(4) Формата и содржината на извештајот од ставот (1) на овој член, изборот и начинот на примена на методите за утврдување на цената на трансакцијата во согласност со принципот на "дофат на рака" ги пропишува министерот за финансии.“
Член 9
Во членот 13 во ставот (1) зборовите “кое не е банка или друга овластена кредитна институција,“ се бришат.

Во ставот (2) зборовите „ кое не е банка или друга овластена кредитна институција, односно не се добиени директно или индиректно од меѓународни финансиски институции и заемите за кои гарантира Република Македонија,“ се бришат.

Член 10
Во членот 14 зборовите „ кое не е банка или друга овластена кредитна институција“ се бришат.

Член 11

Во членот 15 став (1) бројот „25“ се заменува со бројот „20“.
Во ставот (3) бројот „25“ се заменува со бројот „20“.
Член 12

Членот 16 се менува и гласи:

„(1) Две лица се сметаат за поврзани кога:

1) Едното од нив стекнало, посредно или непосредно, удел или акции коишто во основната главнина на другото лице се претставени со најмалку 20 проценти, или кога на собирот на содружниците, односно на собранието му припаѓаат најмалку 20 проценти од сите гласови;

2) Кое било трето лице, посредно или непосредно, стекнало удел или акции коишто во основната главнина во секое од двете или повеќе поврзани лица се претставени со најмалку 20 проценти, или кога на собирот на содружниците, односно на собранието во секое од двете или повеќе поврзани лица му припаѓаат најмалку 20 проценти од сите гласови;

3) Еден или повеќе извршни или неизвршни директори или членови на управниот или надзорниот одбор на едното лице, се членови во  другото лице;

4) Еден или повеќе извршни или неизвршни директори или членови на управниот или надзорниот одбор на секое од двете лица се членовиво исто трето лице;

5) Заем доделен или гарантиран од едното на другото лице сочинува повеќе од 20 проценти од книговодствената вредност на вкупните средства на второто лице;

6) Едно лице, посредно или непосредно, добива најмалку 20 проценти од распределбата на добивката од другото лице, како резултат на договор за деловна соработка помеѓу двете лица;

7) Едно лице е постојана деловна единица на другото;

8) Едното лице врши деловни и финансиски трансакции со другото лице кое е странски резидент кој подлежи на законска стапка на данок на добивка што е 25 проценти пониска од онаа на Македонија;

9) Едното лице врши деловни и финансиски трансакции со другото лице кое е резидент кој добива државна помош, како што е дефинирано во Законот за контрола на државната помош.

(2) По исклучок од ставот (1) точките 8) и 9) на овој член, даночните обврзници, ќе бидат ослободени од овој третман доколку на даночниот орган ги откријат вистинските сопственици на другото лице и докажат дека не се поврзани.

(3) За целта на точките 1) и 2) од ставот (1) на овој член, се смета дека физичко лицестекнало удел или акции во основната главнина или гласачки права, кога сопственоста на уделот му припаѓа посредно или непосредно на еден од членовите на истото семејство, или: брачен другар, роднинипо права линија, браќа и сестри, деца на браќата и сестрите, брачни другари на браќата и сестрите, браќа и сестри на брачните другари и родители на брачните другари, браќа и сестри на родителите и хранители и посвоители.“

Член 13
Во членот 17 став (1) по зборот „побарувања“ се додаваат зборовите: „и вратените парични средства кои по својата економска суштина се заеми, “.
  Член 14
Во членот 28 став (2) по зборот „опрема)“ се додаваат зборовите „ ,вклучително и вложувањата во материјални средства набавени преку финансиски лизинг “.
Ставот (3) се менува и гласи:

„Доколку даночниот обврзник ги отуѓи средствата со кои се стекнал преку реинвестирање на добивката во рок од пет години од годината во која е извршено инвестициското вложување, го должи данокот кој би го платил кога не би го користел ослободувањето од ставот (1) на овој член.“
 Член 15

Членот 30-а се менува и гласи:
„(1) На обврзникот кој донирал финансиски средства на спортски субјекти, а истите финансиски средства се уплатени на посебна наменска сметка, му се намалува пресметаниот данок на добивка за износот на дадената донација, но најмногу до 50% од пресметаниот данок.
(2) Спортски субјекти од ставот (1) на овој член претставуваат националните спортски федерации, спортските клубови,  други правни субјекти кои имаат решение за вршење дејност спорт како и активни спортисти од олимписки и неолимписки спортови кои таквиот статус го стекнале според услови и критериуми пропишани во Законот за спортот.
(3) Правото од ставот (1) на овој член обврзникот го остварува врз основа на ваучер издаден од Агенцијата за млади и спорт со кој се потврдува дека спортските субјектите кои се корисници на добиените донации се субјекти кои ги исполнуваат условите за користење на правото на даночно ослободување согласно со Законот за спортот.

(4) За користење на правото од ставот (1) на овој член даночниот обврзник доставува до органот за јавни приходи барање за даночно ослободување за дадена донација согласно одредбите од овој член. 

(5) Органот за јавни приходи во рок од 15 дена го потврдува или одбива барањето од став (4) овој член.
(6) Даночниот обврзник, во рок од 15 дена по потврденото барање од став (5) на овој член, до органот за јавни приходи доставува известување за извршена донација. 

(7) По доставување на известувањето од став (6) на овој член, даночниот обврзник може да го користи правото од ставот (1) на овој член. 
(8) Спортските субјекти од ставот (2) на овој член кои добиле финансиски средства за кои е искористено правото на даночно намалување согласно одредбите на овој член, ги користат средствата согласно намените утврдени со Законот за спортот.
(9) Искористеното право за намалување на пресметаниот данок на добивка согласно одредбите на овој член, го исклучува правото на даночно поттикнување кај данокот на добивка согласно со Законот за донации и спонзорства во јавните дејности. 
(10) Доколку на даночниот обврзник или на правен субјект кој е капитално или управувачки поврзан со даночниот обврзник или е во сопственост или управуван од лице во роднинска врска во сите линии до втор степен со лице од даночниот обврзник, му бидат вратени донираните финансиски средства од страна на спортските субјекти од став (2) на овој член, директно или преку набавка на стоки и услуги од даночниот обврзник, обврзникот го должи данокот кој би го платил доколку не го користел ослободувањето од овој член.

(11) Даночниот обврзник кој го користи даночното ослободување пропишано во став (1) на овој член може да донира најмногу во еден спортски субјект од секој вид на спорт.  
(12) Начинот на спроведување на даночното ослободување од ставот (1) на овој член го пропишува министерот за финансии.“
 Член 16

Членовите 30-б и 30-в се бришат.

Член 17
Во членот 39 по ставот (1) се додава нов став (2) кој гласи:

„(2) Данокот на добивка пресметан при престанување на условите за даночно ослободување и олеснување од членот 28 став (3) и членот 30-а од овој закон, се утврдува и плаќа врз основа на образец „ДД-ДО“, кој се доставува до Управата за јавни приходи во рок 30 дена од денот на настанување на условите поради кои го изгубил даночното ослободување и олеснување, а плаќањето на данокот се врши најдоцна во рок од 30 дена по рокот за доставување на образецот.“
Ставот (2) станува став (3).

По ставот (3) се додаваат два нови става (4) и (5) кои гласат:
„(4) Организациите од членот 4-а став (2) од овој закон се должни утврдувањето  и плаќањето на данокот на добивка да го вршат врз основа на даночен биланс на непрофитни организации – образец „ДБ-НП/ВП“ кој се доставува  до Управата за јавни приходи во рокот пропишан за поднесување на годишната сметка согласно со Законот за трговски друштва и прописите за водење на сметководство, а плаќањето на данокот се врши најдоцна во рок од 30 дена по рокот за доставување на образецот. 
(5) Формата и содржината на образецот од став (2) на овој член ја пропишува министерот за финансии.“
Член 18
Во членот 40 по ставот (2) се додаваат два нови става (3) и (4) кои гласат:

„(3) Даночните обврзници кои донирале средства согласно член 30-а од овој закон имаат право на намалување на месечните аконтации од став (1) на овој член во висина од дадената донација но најмногу до 50% од износот на месечните аконтации на данокот на добивка.

(4) Обврската за плаќање на месечни аконтации не се однесува на организациите од член 4-а став (2) и субјектите од член 31 од овој Закон.“
Член 19
Во членот 44 став (1) во точката 1) бројот „2“ се заменува со бројот „3“
По точката 4) се додава нова точка 5) која гласи:
„5) Не го плати утврдениот данок на добивка во пропишаниот рок (член 39 став (2) и (4)).“
Член 20
Во членот 46 став (1) по зборот „приходи“ се додаваат зборовите „извештај и“, а зборовите „член 39 “ се заменуваат со зборовите „член 12-а, став (1) и член 39“.
Член 21

Во членот 48 по ставот (2) се додава нов став (3) кој гласи:

„(3) Исплатите на акумулираните добивки за дивиденди и други распределби се вршат последователно почнувајќи од најрано настанатата добивка. “
Член 22

По членот 48 се додава нов член 48-а кој гласи:

„Член 48-а

(1) Даночните обврзници кои по стапувањето во сила на овој закон ќе вршат покривање на загубите од акумулираните добивки остварени во периодот од 2009 до 2013 година имаат обврска да пресметаат и платат данок на добивка.

(2) Пресметувањето и плаќањето на данокот од ставот (1) на овој член се врши на образецот “ДД-ПЗ“.
(3) Формата и содржината на образецот од став (2) на овој член ја пропишува министерот за финансии.
(4) Покривањето на загубите од акумулираните добивки се врши последователно почнувајќи од најрано настанатата добивка.“
Член 23
Подзаконските прописи предвидени со овој закон ќе се донесат во рок од 30 дена од денот на влегувањето во сила на овој закон.
Член 24
Овој закон влегува во сила со денот на објавувањето во „Службен весник на Република Македонија“, а ќе отпочне да се применува од 1 јануари 2019 година.

ТЕКСТ НА ОДРЕДБИ ОД

ЗАКОНОТ ЗА ДАНОК НА ДОБИВКА КОИ СЕ ИЗМЕНУВААТ И ДОПОЛНУВААТ
Член 4

 (1) Обврзник на данокот на добивка е правно лице резидент на Република Македонија кој остварува добивка од вршење на дејност во земјата и странство.

(2) Резидент, во смисла на ставот (1) на овој член, е субјектот кој е основан или има  седиште на територијата на Република Македонија.

Член 8

 Основата од членот 7 став (2) од овој закон се зголемува за непризнаените расходи за даночни цели.

Член 9

(1) Како непризнаени расходи за даночни цели се сметаат:

1) расходите кои не се поврзани со вршење на дејност на субјектот, односно не се непосреден услов за извршување на таа дејност и не се последица од вршењето на таа дејност;

2) исплатените надоместоци на трошоци и други лични примања од работен однос, освен утврдените со оваа точка во износи кои не го надминуваат:

- најнискиот износ на исплатените дневници за службени патувања, теренски додаток или одвоен живот утврден со Општиот колективен договор за приватниот сектор од областа на стопанството на Република Македонија и прописите за органите на државната управа, при што исплатите по овој основ меѓусебно се исклучуваат,

- износот на исплатена помош во случај на смрт на вработениот и на член на неговото семејство утврден со Општиот колективен договор за приватниот сектор од областа на стопанството на Република Македонија и прописите за органите на државната управа,

- најнискиот износ на исплатената помош за претрпени штети од елементарни непогоди утврден со Општиот колективен договор за приватниот сектор од областа на стопанството на Република Македонија,

- најнискиот износ на исплатена отпремнина која се дава при заминување во пензија утврден со Општиот колективен договор за приватниот сектор од областа на стопанството на Република Македонија и прописите за органите на државната управа,

- износот на исплатениот еднократен надоместок – испратнина заради трајно работно ангажирање на работниците при откажување на договорот за вработување од деловни причини (технолошки, економски, организациони и слични промени) утврден со закон,

- износот на исплатениот регрес за годишен одмор во висина од 40% од просечната месечна бруто плата по работник во Република Македонија, објавена до денот на исплатата,

- износот на исплатените јубилејни награди за најмалку десет години работа кај ист работодавач во висина на просечна месечна плата по работник во Република Македонија исплатена во последните три месеци објавена од Државниот завод за статистика,

- износот на исплатените надоместоци на трошоци за користење на сопствено возило на вработениот за потребите на работодавачот, во висина од 30% од исплатениот износ,

- износот на исплатениот надоместок заради непрекинато боледување подолго од шест месеци предизвикано со повреда на работа или професионално заболување во висина на просечната месечна плата по работник во Република Македонија исплатена во последните три месеци и објавена од Државниот завод за статистика и

- износот на исплатениот надоместок при селидби на вработените за потребите на работодавачот во висина на стварните трошоци направени за превоз на покуќнината и на семејството;

3) трошоците за организирана исхрана и превоз во јавниот сообраќај на вработените, исплатени над износите утврдени со закон;

3-a) трошоците за сместување (ноќевање или ноќевање со појадок) и превоз на лица кои не се вработени кај домашниот исплатувач, а кои се ангажирани во врска

со извршувањето на работа кај исплатувачот во функција на неговата дејност, доколку истите не се документирани,

4) трошоците по основ на месечните надоместоци на членовите на органите на управување над 50% од просечната месечна бруто плата исплатена во претходната година во Република Македонија, при што како надоместоци на членови на органите на управување се сметаат месечниот надоместок, односно паушал, надоместоците за патни и дневни трошоци;

5) трошоците по основ на уплатени доброволни придонеси во доброволен пензиски фонд над износот од четири просечни месечни бруто плати, исплатени во претходната година во Република Македонија, на годишно ниво по вработен;

6) надоместоците за лицата волонтери според членот 10 став (2) од Законот за волонтерство и за лицата ангажирани за вршење на јавни работи согласно со членот 85 од Законот за вработување и осигурување во случај на невработеност исплатени над износите утврдени со закон;

7) скриените исплати на добивки како што се: давање на одредени производи и услуги на содружниците или акционерите или на нив поврзани лица по цена пониска од пазарната, вклучувајќи ја и пониската камата на одобрените заеми;

плаќање за добиените производи и услуги од содружниците или акционерите или

на нив поврзани лица, по цени повисоки од пазарните и овозможување на стекнување на добивки на содружниците или акционерите или на нив поврзани лица и кусоци кои не се предизвикани од вонредни настани (кражба, пожар или други природни непогоди), кои не се на трошок на платата на одговорното лице;

8) трошоците направени за репрезентација во висина од 90%;

9) трошоците за донации направени во согласност со Законот за донации и спонзорства во јавните дејности, над 5% од вкупниот приход остварен во годината;

10) трошоците за спонзорства направени во согласност со Законот за донации и спонзорства во јавните дејности, над 3% од вкупниот приход остварен во годината;

11) трошоци по основ на камата по кредити кои не се користат за вршење на дејноста на обврзникот како и износот на каматите по кредити за набавка на патнички автомобили, мебел, теписи, уметнички дела од ликовната и применетата

уметност и украсни предмети;

12) осигурителни премии кои ги плаќа работодавачот во корист на членовите на органите на управување, како и на вработените доколку истите не се одбиваат од плата, освен личното колективно осигурување на работниците за повреди на работа;

13) даноците по задршка (одбивка) исплатени во име на трети лица кои се на товар на трошоците на даночниот обврзник;

14) паричните и даночните казни, пеналите и казнените камати за ненавремена уплата на јавните давачки и на трошоците за присилна наплата;

15) исплатите на стипендии, освен стипендиите доделени на начин и под услови утврдени со Законот за донации и спонзорства во јавните дејности кои се оданочуваат според одредбите од точката 10) на овој член, во кои не спаѓаат трошоците за обука и специјализација на вработените заради остварувањето на дејноста на даночниот обврзник, под услов истите да продолжат со работа кај истиот работодавач, во временски период утврден со договор, кој не е пократок од

три години сметано од годината на стекнувањето со соодветните знаења;

16) трошоците на кало, растур, крш и расипување над нормираните износи утврдени за соодветната гранка, под услов истите да не се настанати како резултат на вонреден настан или виша сила и

17) трајниот отпис на ненаплатените побарувања, освен трајниот отпис на ненаплатените побарувања по основ на придонеси од задолжително социјално осигурување и радиодифузна такса.

(2) Нормираните износи на кало, растур, крш и расипување на стоки и одделни производи утврдени за секоја соодветна гранка за даночни цели ги пропишува министерот за финансии.

Член 10

(1) Непризнаени расходи за даночни цели се и трошоците за исправка на вредноста на ненаплатените побарувања, освен исправките на вредноста кај банките, штедилниците и осигурителните друштва на начин утврден со закон, како и ненаплатените побарувања по основ на придонеси од задолжително социјално осигурување и радиодифузна такса.

(2) По исклучок на ставот (1) на овој член трошоците за исправка на вредноста на ненаплатените побарувања се признаваат како расход, доколку е донесена правосилна судска одлука, а за побарувањата од субјектите над кои е отворена постапка на стечај и на ликвидација, доколку истите се пријавени и потврдени од страна на стечајниот управник.

Член 11

(1) Непризнаени расходи за даночни цели се и ненаплатените побарувања кои произлегуваат од трансфери на парични средства кои по својата економска суштина се заеми, доколку не се вратени во истата година во која е извршен трансферот на заемот.

(2) По исклучок, одредбата од став (1) на овој член не се однесува за дадените заеми од страна на здруженија и фондации (организации) кои се основани согласно со Законот за здруженија и фондации чија основна дејност е пласирање на заеми утврдени согласно со нивниот статут и програма.

Член 12

(1) Непризнаен расход за даночни цели е разликата меѓу цената на извршената трансакција на средствата или создавање обврски меѓу поврзани лица - трансферната цена и пазарната цена.

(2) При утврдување на разликата меѓу пазарната и трансферната цена се користи метод на споредливи цени на пазарот, односно во предвид се земаат цените што би се оствариле на домашниот пазар или компаративниот странски пазар кога не би се работело за однос на поврзани лица, а кога тоа не е можно се користи метод на цена на чинење односно предвид се земаат цените утврдени според трошоците за производство зголемени за вообичаената заработувачка (разлика во цени, провизија).

Член 13

(1) Непризнаен расход за даночни цели е износот на делот од камати по заемите кои се добиени од поврзано лице кое не е банка или друга овластена кредитна институција, кој го надминува износот кој би се остварил доколку се работи за неповрзани лица.

(2) Кај заемите кои се добиени од поврзаното лице од ставот (1) на овој член кое не е банка или друга овластена кредитна институција, односно не се добиени директно или индиректно од меѓународни финансиски институции и заемите за кои гарантира Република Македонија, при утврдувањето на расходите од камати се признава пресметаната камата најмногу до висината на каматната стапка која би се остварила меѓу неповрзани лица, во моментот на одобрувањето на заемот.

(3) При утврдувањето на приходите од каматите на заеми дадени на поврзани лица, се признаваат пресметаните камати, најмалку до висината на каматните стапки, кои би се оствариле меѓу неповрзани лица, во моментот на одобрувањето на заемот.

(4) Како основ за определување на висината на каматната стапка од ставовите (2) и (3) на овој член која би се остварила меѓу неповрзаните лица е стапката остварена на финансиски пазар во земјата или на меѓународен финансиски пазар.

Член 14

Непризнаен расход за даночни цели е износот на затезните камати кои произлегуваат од односите со поврзано лице кое не е банка или друга овластена кредитна институција.

Член 15

(1) Непризнаен расход за даночни цели е износот на каматите на заемите добиени од содружниците или акционерите – нерезиденти со најмалку од 25% учество во капиталот на друштвото, кои за повеќе од три пати го надминуваат износот на уделот на тој содружник или акционер. Како заеми се сметаат и заемите од трети лица кои се гарантирани од содружникот или акционерот. Износот на уделот на содружникот или акционерот во капиталот на корисникот на заемот се определува за даночниот период како просек од уплатениот капитал, нераспределената добивка и резервите, намалени за евентуалните непокриени загуби.

(2) Одредбата од ставот (1) на овој член, нема да се применува на новооснованите субјекти во периодот од првите три години на работењето, вклучувајќи ја и годината на основањето.

(3) За камати од ставот (1) на овој член се смета износот на каматите на делот од заеми примени од содружниците или акционерите – нерезиденти, кои непосредно учествуваат најмалку со 25% во вкупната основна главнина на друштвото, односно во вкупното гласачко право во друштвото, доколку на почетокот и на крајот од даночниот период (календарска година, односно делот од годината за кој даночниот обврзник работел) тие заеми го надминале трикратниот износ на учеството во капиталот или во гласачкото право на содружникот или акционерот.

(4) За заеми на содружникот или акционерот од ставот (1) на овој член се сметаат и заемите добиени од трети лица за коишто гарантира тој содружник или акционер, како и заемите од банки доколку се дадени во врска со депозитот на тој содружник или акционер во таа банка.

(5) Износот на уделот на содружникот или акционерот во капиталот на примачот на позајмицата се одредува со примена на процентот на учество на содружникот или акционерот во капиталот или во гласачкото право на друштвото на почетокот и на крајот на даночен период, врз основа на состојбата на:

1) основната главнина намалена за неуплатениот дел;

2) резервите (освен ревалоризационите резерви) и

3) нераспределените добивки, намалени за износот на евентуалните непокриени загуби, пресметан како просек од првиот и последниот ден во даночниот период во кој заемот се користи.

(6) Како камати од ставот (1) на овој член не се сметаат каматите по заемите добиени од содружници или акционери на друштвото, кои се банки или други финансиски организации.

Член 16

(1) Поврзано лице со даночниот обврзник е физичко или правно лице кое може да има контрола или значајно влијание на деловните одлуки на даночниот обврзник.

(2) За утврдување на поврзаност меѓу правните лица во смисла на овој закон, соодветно се применуваат одредбите од Законот за трговските друштва.

(3) За лица поврзани со даночниот обврзник се сметаат и лицата кои со сопствениците на даночниот обврзник или членовите на органите на управување на даночниот обврзник се припадници на исто семејство во смисла на одредбите од Законот за даночна постапка.

(4) За лице кое е поврзано со даночниот обврзник се смета и секое нерезидентно правно лице од земја која има повластен даночен систем.

Член 17

(1) Даночната основа се намалува за износот на наплатените побарувања кои во претходни даночни периоди имале третман на непризнаен расход.

(2) Намалувањето на даночната основа од ставот (1) на овој член се врши соодветно за износот на наплатените побарувања до висината на искажаниот приход, за кои во претходните даночни периоди било извршено зголемување на даночната основа, соодветно на оданочениот износ.

Член 28

(1) Даночната основа се намалува за износот на извршените вложувања од добивката од претходната година (реинвестирана добивка).

(2) Под реинвестирана добивка од ставот (1) на овој член се подразбираат извршените инвестициски вложувања од добивката за развојни цели, односно вложувањата во материјални средства (недвижности, постројки и опрема) и во нематеријални средства (компјутерски софтвер и патенти) за проширување на дејноста на даночниот обврзник, освен вложувања во патнички автомобили, мебел, теписи, аудио визуелни средства, бела техника, уметнички дела од ликовната и применетата уметност и други вложувања кои служат за административни цели.

(3) Доколку даночниот обврзник го пренесе правото на сопственост на средствата со кои се стекнал преку реинвестирање на добивката во рок од пет години од денот на нивното стекнување го должи данокот кој би го платил кога не би го користел ослободувањето од ставот (1) на овој член.

(4) Доколку даночниот обврзник документирано не докаже дека даночното ослободување го искористил за вложувања во материјални средства (недвижности, постројки и опрема) и во нематеријални средства (компјутерски софтвер и патенти) за проширување на дејноста го должи данокот кој би го платил кога не би го користел ослободувањето од ставот (1) на овој член.

Член 30-а

(1) На обврзникот кој донирал финансиски средства на спортски федерации и Македонскиот олимписки комитет кои се уплатени на посебна наменска сметка, му се намалува пресметаниот данок за износот на дадената донација но најмногу до 40% од пресметаниот данок.

(2) На обврзникот кој донирал финансиски средства на фудбалски клубови кои се уплатени на посебна наменска сметка, му се намалува пресметаниот данок за износот на дадената донација но најмногу до 50% од пресметаниот данок.

(3) На обврзникот кој донирал финансиски средства на кошаркарски клубови кои се уплатени на посебна наменска сметка, му се намалува пресметаниот данок за износот на дадената донација но најмногу до 40% од пресметаниот данок.

(4) На обврзникот кој донирал финансиски средства на ракометни клубови кои се уплатени на посебна наменска сметка, му се намалува пресметаниот данок за износот на дадената донација но најмногу до 40% од пресметаниот данок.

(5) На обврзникот кој донирал финансиски средства на спортски клубови во другите спортови кои не се наведени во ставовите (2), (3) и (4) на овој член, кои се уплатени на посебна наменска сметка, му се намалува пресметаниот данок за износот на дадената донација но најмногу до 35% од пресметаниот данок.

(6) За остварување на правото од ставовите (2), (3), (4) и (5) на овој член, клубовите треба да се натпреваруваат во национален систем на натпревари каде има натпреварување во организирана лига и да имаат регистрирана и активна младинска школа.

(7) За дадените донации на најмногу еден спортски клуб во календарската година кој не учествува во организирана национална лига, на обврзникот му се намалува пресметаниот данок за износот на дадената донација но најмногу до 5% од пресметаниот данок.

(8) За остварување на правото од ставовите (1), (2), (3), (4), (5) и (7) на овој член обврзникот треба да поседува потврда од Агенцијата за млади и спорт дека субјектите кои се корисници на добиените донации се субјекти кои ги исполнуваат

условите за користење на правото на даночно намалување согласно Законот за спортот.

(9) Доколку на даночниот обврзник или на правен субјект кој е капитално или управувачки поврзан со даночниот обврзник или е во сопственост или управуван од лице во роднинска врска во сите линии до втор степен со лице од даночниот обврзник, му бидат вратени донираните финансиски средства од страна на спортските федерации, Македонскиот олимписки комитет и спортските клубови директно или преку набавка на стоки и услуги од даночниот обврзник, го должи данокот кој би го платил доколку не го користел намалувањето од овој член.

(10) Спортските федерации, Македонскиот олимписки комитет и спортските клубови кои добиле финансиски средства за кои е искористено правото на даночно намалување согласно одредбите на овој член, ги користат средствата согласно намените утврдени со Законот за спортот.

(11) Искористеното право за намалување на пресметаниот данок на добивка согласно одредбите на овој член, го исклучува правото на даночно поттикнување кај данокот на добивка согласно со Законот за донации и спонзорства во јавните дејности.

Член 30-б

(1) На обврзникот кој донирал финансиски средства на активни спортисти од олимписките спортови и кои таквиот статус го стекнуваат според услови и критериуми пропишани во Законот за спортот, кои средства се уплатени на посебна наменска сметка, му се намалува пресметаниот данок за износот на дадената донација но најмногу до износот од 10% од пресметаниот данок.

(2) На обврзникот кој донирал финансиски средства на активни спортисти од неолимписки спортови и кои таквиот статус го стекнуваат според услови и критериуми пропишани во Законот за спортот, кои средства се уплатени на посебна наменска сметка, му се намалува пресметаниот данок за износот на дадената донација но најмногу до износот од 5% од пресметаниот данок.

(3) За остварување на правото од ставовите (1) и (2) на овој член обврзникот треба да поседува потврда од Агенцијата за млади и спорт дека субјектите кои се корисници на добиените донации се субјекти кои ги исполнуваат условите за користење на правото на даночно намалување согласно Законот за спортот.

(4) Доколку на даночниот обврзник или на правен субјект кој е капитално или управувачки поврзан со даночниот обврзник или е во сопственост или управуван од лице во роднинска врска во сите линии до второ колено со лице од даночниот обврзник, му бидат вратени донираните финансиски средства од страна на спортистите од ставовите (1) и (2) на овој член директно или преку набавка на стоки и услуги од даночниот обврзник, го должи данокот кој би го платил доколку не го

користел намалувањето од овој член.

(5) Спортистите кои добиле финансиски средства за кои е искористено правото на даночно намалување согласно одредбите на овој член, ги користат средствата согласно намените утврдени со Законот за спортот.

(6) Искористеното право за намалување на пресметаниот данок на добивка согласно одредбите на овој член, го исклучува правото на даночно поттикнување кај данокот на добивка согласно со Законот за донации и спонзорства во јавните

дејности. 

Член 30-в

Даночните поттикнувања од членовите 30-а ставови (1), (2), (3), (4), (5) и (7) и 30-б ставови (1) и (2) можат да бидат остварени само по еден од наведените основи и не можат да се кумулираат.

Член 39

(1) Даночниот обврзник е должен утврдувањето и плаќањето на данокот на добивка да го врши врз основа на образецот „ДБ – даночен биланс за оданочување на добивка“ што се доставува до Управата за јавни приходи во рокот пропишан за поднесување на годишната сметка согласно со Законот за трговските друштва и прописите за сметководство.

(2) Субјектите од членот 31 на овој закон годишниот данок на вкупен приход го утврдуваат на образецот „ДБ - ВП – Годишен данок на вкупен приход“ кој се доставува до Управата за јавни приходи во рокот пропишан за поднесување на годишната сметка согласно Законот за трговските друштва и прописите за сметководство во годината што следи по годината за која се врши оданочувањето, а плаќањето на данокот се врши најдоцна во рок од 30 дена по рокот за доставување на образецот.

Член 40

(1) Месечните аконтации на данокот на добивка во даночниот биланс „ДБ – даночен биланс за оданочување на добивка“ се утврдуваат во износ од една дванаестина од утврдениот данок во даночниот биланс за претходната година зголемени за процентот на кумулативниот пораст на цените на мало во Републиката од претходниот период од годината, односно до 31 јануари наредната

година, во однос на просечните цени на мало во претходната година.

(2) Месечните аконтации се плаќаат во рок од 15 дена по истекот на секој календарски месец.

Член 44

(1) Глоба во износ од 3.000 евра во денарска противвредност ќе му се изрече за сторен прекршок на даночниот обврзник-правно лице, ако:

1) не го плати утврдениот данок на вкупен приход во пропишаниот рок (член 39 став (2));

2) во односите со поврзаните субјекти превзема дејствија заради намалено плаќање на данок (член 36);

3) во пропишаниот рок не ја плаќа месечната аконтација на данокот на добивка (член 40 став (2)) или

4) во пропишаниот рок не ја плати разликата меѓу платената аконтација и вистинската обврска на пресметаниот данок на добивка (член 41 став (1)).

(2) Глоба во износ од 30% од одмерената глоба за правното лице ќе му се изрече на одговорното лице во правното лице за прекршоците од став (1) на овој член.

Член 46

(1) Глоба во износ од 2.000 евра во денарска противвредност ќе му се изрече за сторен прекршок на даночниот обврзник-правно лице ако не и поднесе на Управата за јавни приходи соодветен образец во пропишаниот рок (член 39).

(2) Глоба во износ од 30% од одмерената глоба за правното лице ќе му се изрече на одговорното лице во правното лице за прекршоците од став (1) на овој член.

Член 48

(1) Даночните обврзници кои ќе вршат исплати на акумулираните добивки остварени во периодот од 2009 до 2013 година за дивиденди и други распределби од добивката по стапувањето во сила на овој закон имаат обврска да пресметаат и платат данок на добивка.

(2) Пресметувањето и плаќањето на данокот од ставот (1) на овој член се врши на образецот “ДД-ИД – Пресметка на данок на добивка на исплатени дивиденди и други исплати од добивката“.

